ODJEĆA ČESTITOSTI (DIE KLEIDUNG DER RECHTSCHAFFENHEIT)

Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., njegovu časnu porodicu i sve sljedbenike.


Braćo moja u Islamu! Visoke temperature su ovih dana u našem društvu izazvale jednu vrlo opasnu pojavu, poznatu kao ''poplava golotinje''. Tim povodom ćemo danas, akobogda, govoriti o islamskom stavu prema oblačenju.
 
Uzvišeni Allah je rekao: ''O sinovi Ademovi, dali smo vam odjeću koja će pokrivati stidna mjesta vaša, a i raskošna odijela, ali, odjeća čestitosti; to je ono najbolje.'' (El-E'raf, 26.)
U ovom ajetu Uzvišeni Allah navodi cilj odijevanja – pokrivanje stidnih mjesta. Dakle, naš Gospodar traži da pokrijemo, a ne da otkrijemo stidna mjesta. On traži da se ogrnemo odjećom stida, jer onaj ko nema stida, nema ni kontrole nad svojim djelima.
S druge strane, naš Gospodar nas upozorava da je ''kult golotinje'' znak slijeđenja prokletog šejtana, a on je naš neprijatelj koji nas poziva u ahiretsku vrućinu: ''O sinovi Ademovi, neka vas nikako ne zavede šejtan kao što je roditelje vaše iz Dženneta izveo, skinuvši s njih odjeću njihovu da bi im stidna mjesta njihova pokazao!'' (27.)
Dakle, ovdje je stvar vrlo jasna. U Džennet se ne može ući bez odjeće (čestitosti). Pa ko želi da uđe u Džennet, neka se obuče na Dunjaluku.
Problemu otkrivanja stidnih mjesta su više izložene žene, što je i normalno, zato što se čitavo njihovo tijelo, osim lica, šaka i stopala ubraja u avret (stidna mjesta). Kod muškarca je to područje mnogo manje – od iznad pupka do ispod koljena. Naravno, to ne mijenja stvari. Obaveza pokrivanja avreta je podjednaka i za muškarce i za žene.
Pri tome treba znati da Islam ne poznaje onu sintagmu, koju mi na Zapadu vrlo često volimo spomenuti, a to je ''biti pristojno obučen''. Naravno, ''biti pristojno obučen'', po našim kriterijima, je opet bolje nego ''biti go''. Ali, u Islamu važi pravilo ili si propisno obučen ili nisi propisno obučen. Ne postoji ono između. Tu posebno moramo obratiti pažnju na usku, kratku i providnu odjeću, koja ne odgovara svojoj svrsi, a koju opet vrlo često susrećemo i u našoj džamiji. A tu je i još jedan znak našeg nepoznavanja propisa, a to je da se mi ''propisno'' oblačimo samo onda kada želimo klanjati, a čim se završi namaz, onda može svakako. Odmah leti mahrama sa glave. I ne samo mahrama.

Mislim da mi nemamo dovoljno svijesti i znanja o ovoj temi i da je krajnje vrijeme da se njome ozbiljno pozabavimo.
Mi živimo u vremenu velike izopačenosti ljudi i sistema, kada se vrijednost ljudi ogleda u njihovoj golotinji. S toga smatram da je vrijeme da mi muslimani pokažemo ostatku svijeta da se naša vrijednost ogleda u vrijednom radu, čistoći srca i količini pameti u glavi, a ne u širokom dekolteu, tijesnoj odjeći i golim nogama.

Razlog više zašto moramo povesti računa o ovom problemu jeste dolazak ramazana. Vi znate da se, između ostalog, post kvari i požudnim pogledom. Prema tome, mi moramo dobro povesti računa da ne bismo pokvarili svoj post. U tom smislu, Islam naređuje obaranje pogleda. Koliko god da je velika obaveza pokrivanja avreta, još je veća obaveza ne gledati u te avrete. Naravno da je to danas teško, upravo zbog ''poplave golotinje'', jer gdje god se okreneš neko u gaćama hoda. Međutim, mi se ipak moramo potruditi da u to ne gledamo. Ako ništa, barem izbjegavajmo javne prostore tokom posta, koliko je to moguće. Nemojte da rizikujemo nagradu za svoj post!

Također, trebamo se potruditi da naše hanume, sestre i kćeri ne budu razlog da drugima bude pokvaren post. Neka se propisno obuku!
Sigurno se pitate zašto ovaj apel upućujem vama muškarcima, a ne ženama? To je zato što žene se oblače onako kako ih muškarci žele vidjeti. Zato povedimo računa o onim ženskim članovima našeg društva na koji možemo utjecati.

Braćo moja draga! Poruka hutbe je kratka i jasna: da se ne bismo utopili u ovoj ''poplavi golotinje'' – obucimo se, a zatim obucimo ženske članove naše porodice i oborimo poglede. Čuvajmo svoj iman i znajmo da je džehennemska vrućina mnogo jača od ove dunjalučke!
Molim Dragog Allaha da nas uputi na Pravi put i da nam podari snage da se suočimo sa svim izazovima našeg vremena. Amin.
